
Shivavidya Evam Shivadiksha Mahima

శివవిద్యా ఏవం శివదీక్షా మహిమా

శివదీక్షాప్రభావస్తు  శివేన జ్ఞాయతే  పరః ।
యద్యప్యథాపి తద్రూపం  శ‍ృణు సాదరమస్తి కః ॥ ౧॥
శివమన్త్రే దీక్షితస్య తనుం దృష్ట్వాఽపి  దూరతః ।
ప్రయాన్తి  యమదూతాస్తు తథా పాతకపర్వతాః ॥ ౨॥
అధునైవ  త్వయా దృష్టః  పాపాకారో గజో మహాన్ ।
మహాపర్వతసఙ్కాశో జ్వలత్యద్యాపి పశ్య తమ్ ॥ ౩॥
పాపాని గజరూపేణ నిర్గతాని  తవాధునా ।
మత్భాలభూతిసఙ్గేన  మదఙ్గాలోకనాదపి  ॥ ౪॥
దీక్షితః శైవవిద్యాయాం  బాల్యే భాగ్యవశాదహమ్ ।
శ్రీకాలకాలకరుణాం  సమ్పూర్ణా మయి తిష్ఠతి  ॥ ౫॥
యేయే శామ్భావిద్యాయాం దీక్షితాస్తే తపోధనాః ।
తత్పాదరజలా తావత్ పావనం భువనత్రయమ్  ॥ ౬॥
యస్య శామ్భవవిద్యాయాం భక్తిర్భవతి భాగ్యతః ।
తం నమన్తి సురాః సర్వే శర్వానుగ్రహకాఙ్క్షయా   ॥ ౭॥
అక్షయం ధనమస్మాకం సా విద్యా శామ్భవీ ఖలు ।
అన్యత్ ధనం క్షయంయాతి న తద్యాతి క్షయం (నృప) ॥ ౮॥
బహుపుణ్యాబ్ధయః  శైవాః  తాం దీక్షాం ప్రాప్య  సాదరమ్ ।
దృష్ట్వా  భవన్తి తే తావత్ ద్విత్రా ఏవ కలౌ ఖలు ॥ ౯॥
న యస్య పాతకాద్భీతిః న యమాదపి జాయతే ।
తస్య పుణ్యస్వరూపస్య విద్యా భవతి శామ్భవీ ॥ ౧౦॥
కైలాసమపి  సమ్ప్రాప్తాః శైవాః  శామ్భవవిద్యయా ।
సోపానరూపా విద్యేయం కైలాసారోహణోద్యమా  ॥ ౧౧॥
నాన్యైరుపాయైస్తల్లాభః     కైలాసో  దుర్లభోఽప్యయమ్  ।

సులభత్వేన విజ్ఞేయస్తయా  శామ్భవవిద్యయా ॥ ౧౨॥
న యస్య శామ్భవీ విద్యా తస్య జన్మ నిరర్థకమ్  ।
వన్ధ్యా  తజ్జననీ  (రాజన్) తేన పుత్రేణ  కి ఫలమ్ ॥ ౧౩॥
మానుషం జన్మ సమ్ప్రాప్య ద్విజత్వం చ విశేషతః ।
సమ్ప్రాప్య శామ్భవీం విద్యాం రాజతే ద్విజరాజవత్ ॥ ౧౪॥
తృప్తా భవన్తి పితరః తయా శామ్భవవిద్యయా ।
తద్విద్యాసహితం విషం ప్రణమన్తి  మునీశ్వరాః ॥ ౧౫॥
బ్రాహ్మణః  శామ్భవీం విద్యాం యావన్నాప్నోతి పుణ్యదామ్ ।
తావన్న స ప్రణామార్హో  న దానార్హోఽపి  (భూపతే) ॥ ౧౬॥
అభ్యస్య శామ్భవీం విద్యాం శివార్చనరతో యది ।
తదైవ  స్యాత్ ప్రణామార్హో  దానార్హోఽపీతి  మన్మహే ॥ ౧౭॥
పరమా శామ్భవీ విద్యా దుర్లభా  పరమార్థతః  ।
అతస్తత్రాధికారోఽపి  దుర్లభత్వేన  నిశ్చితః ॥ ౧౮॥
సమ్ప్రాప్య శామ్భవీం విద్యాం శమ్భుపూజాం కరోతి చేత్ ।
తదా శివేన సా పూజా గృహ్యతే ప్రీతిపూర్వకమ్  ॥ ౧౯॥
తథైవ  విద్యయా దత్తం శివలిఙ్గే జలాదికమ్ ।
సుధాత్వం యాతి తేనైవ  ముక్తాస్తత్పితరోఽపి  హి ॥ ౨౦॥
॥ ఇతి శివరహస్యాన్తర్గతే  శివవిద్యా ఏవం శివదీక్షా మహిమా సమ్పూర్ణా ॥
- ॥ శ్రీశివరహస్యమ్  । హరాఖ్యః తృతీయాంశః । పూర్వార్ధమ్  । అధ్యాయః ౨౩। ౫-

౨౪ ॥

